
Annotatsiya: Ushbu maqolada Sayyid Muhammad Ja’farxoja qalamiga mansub 

“Sohibqiron Amir Temur” qisassidagi ayrim pir obrazlari badiiy tahlil qilinadi va tarix 

bilan aloqasi yoritiladi. 

Kalit so‘zlar: tarix, badiiylik, obraz, pir, murshid, siyosat, din 

Аннотация. В данной статье анализируются некоторые образы пира в 

повести «Сахибкиран Амир Темур» Сайида Мухаммада Джафарходжы и 

подчеркивается их связь с историей. 

Abstract. This article analyzes some of the images of the pir in the story 

"Sahibqiron Amir Temur" by Sayyid Muhammad Ja'farkhodja and highlights their 

connection with history 

Keywords: history, art, image, pir, murshid, politics, religion 

 

Butun dunyoga mashhur, dong‘i ketgan jahongir Amir Temur asos solgan 

Temuriylar davlati uzoq yillar davomida butun dunyoga qudratini namoyon etib 

kelgan. Buyuk sohibqiron mamlakat boshqaruvida adolat tig‘ini yuqori tutib, qat’iy 

qonunlar asosida davlatni boshqarishi bilan birga faoliyati, jahongirlik yurishlari 

davomida ruhiy-ma’naviy ustozlarining dono maslahat va nasihatlariga ixlos qo‘ygani 

ham tarixdan ma’lum25. Shayx Shamsiddin Kulol, Mir Sayyid Sharif Jurjoniy, 

Bahouddin Naqshband, Sayyid Baraka, Ahmad Yassaviy kabi ilm peshvolari shular 

jumlasidan. Muhammadxoja ibn Ja’farxojaning “Sohibqiron Amir Temur”26 qissasida 

 
25 Qarang: Ma’naviyat yulduzlari. Markaziy Osiyolik mashhur siymolar, allomalar, adiblar. // Mas’ul muharrir: 

Xayrullayev M.M – To‘ldirilgan qayta nashr. – T.: A.Qodiriy nomidagi xalq merosi nashriyoti. 1999. – B.148. 

26 Sayyid Muhammadxoja ibn Ja’farxoja. Dostoni Amir Temur Sohibqiron. Qo‘lyozma. Alisher Navoiy nomidagi 

Davlat adabiyot muzeyi fondi. Inv. № 546/VI. Ushbu asardan olingan iqtiboslarning sahifasi qavs ichida keltiriladi. 

mazkur shaxslar bilan bog‘liq ayrim tarixiy haqiqatlar, shu bilan birga ularning Amir 

Temur va davr hayotidagi ahamiyati badiiy tarzda o‘z ifodasini topgan.  

Sharafiddin Ali Yazdiy “Zafarnoma”da Amir Temur bolalik yillarini quyidagicha 

keltiradi: 

Chu yoshlar bila o‘ynar edi mudom, 

Der edi alarga: Kelinglar tamom, 

Ki, men shoh bo‘lg‘ayman va barchangiz 

Meni shoh atab, o‘zga so‘z demangiz. 

Kelur erdilar yoshlar qoshiga, 

Ani shoh atab ko‘tarib boshig‘a. 

Bo‘lur erdi bir go‘dak anga amir, 

Yana biri anga chu dono vazir”27. 

Ibn Arabshoh “Ajoyib ul maqdur”da yozishicha, O‘spirin Temur juldur choponda 

shayx huzuriga keladi. Bu vaqt shayx o‘z atrofodagi darveshlar bilan zikr tushayotgan 

edi. Temur zikr tugashini sabr bilan kutadi. Nihoyat zikr tugab shayx uning oldiga 

kelganda Temur tiz cho‘kib peshonasini uning oyog‘iga qo‘yadi va qo‘lini o‘padi. 

Shunda shayx darveshlar bilan birga Amir Temur haqqiga duo qiladi. Keyinchalik 

Amir Temur bu duoni o‘z muvaffaqiyatlari sababchisi deb biladi28. Mazkur tarixiy 

haqiqatlar asarda umumlashma tarzda quyidagicha keltiriladi: 

Alqissa, Amir Temur o‘g‘lonlar birla o‘ynasa, o‘zin podshoh qilib, taxt yasab, 

ustunda o‘lturub, har birina marotib o‘run berib, hamisha shayli bu erdi. O‘shal 

vaqtda Shayx Shams Kulol tirik erdilar. Bir kuni muridlar minbar uzra o‘lturub: Bir 

o‘g‘lon hangomi sohibqironliq birla o‘g‘lonlarga bosh bo‘lub kelur, – dedi ersa, Amir 

Temur namoz o‘qumoqchi bo‘lib kelib, minbar taginda o‘lturdi. Shayx odamlarga 

aydilar: 

– Ey xaloyiq, xudovandi taolo bu o‘g‘lonning dunyovu oxiratin ma’mur qilib, 

ro‘yi zaminning podshohliqin ato qilg‘oy, – deb Amir Temurning orqasig‘a qoqib, 

og‘zig‘a tufkurub, duolar qildilar.[125a,b]  

  Bunda yuqoridagi ikki tarixiy asarda keltirilgan voqealarning Ja‘farxoja 

tomonidan xalqona usulda oddiy va ravon tarzda bitilgani, shu bilan birga 

yozuvchining ifoda mahoratini ko‘rishimiz mumkin. 

 
27 Sharafiddin Ali Yazdiy. Zafarnoma. – T.: “Sharq”. 1997. – B.13. 

28 Qarang: Ibn Arabshoh. Ajoyib ul-maqdur fiy tarixi Taymur. 1-kitob. – T.: “Mehnat”. 1992. – B.70. 

Sohibqiron o‘z faoliyatida pirlaridan madad kutgan, qaror qabul qilishda ham 

ularning maslahatlariga tayanib ish tutgan29. Asarda keltirilishicha, Amir Temur 

otasining koyishidan diltang bo‘lib, shu vaqtda olamdan otgan Shayx Kulol ziyoratiga 

boradi. Shunda bashorat bo‘lib, Shayx Kulol uni Buxoroga chorlaydi: 

 – Ey o‘g‘lim, Buxorog‘a borg‘il. Buxoro ma’ni ilmturur. Inshaallohu taolo, 

andin xuruj qilursan, – deb fotiha berdilar[131b]. Ushbu nasihat ortidan Amir Temur 

Buxoroga ilm olish uchun ketadi. Bu voqea Amir Temurning ilmi kamolot va ma’naviy 

yetuklikka erishishi uchun bir “yo‘llanma” edi. Chunki asar davomida uning 

jahongirlik yurishlari va din siyosati mazkur ta’lim davridan keyin boshlanadi. Garchi 

pirlarning ba’zi o‘gitlari tush, bashorat vositasida bildirilsa-da, Amir Temur ularni 

sidqidildan bajargan. Asardagi bunday o‘rinlar orqali sohibqironning valiylarga 

bo‘lgan hurmati va xayrixohligini sezish qiyin emas. Zero, bu kabi voqealar tarixdan 

ham ma’lum30. 

 Bahouddin Naqshband haqida to‘xtaladigan bo‘lsak, tarixda Bahouddin 

Naqshband Naqshbandiya tariqati asoschisi, Movarounnahrda tasavvufning yirik 

namoyandasi bo‘lib Amir Temurga zamondosh bo‘lgan. Bahouddin 18 yoshda 

ekanligida Amir Temur dunyoga kelgan. U yetuk davlat arbobi sifatida o‘z saltanatini 

mustahkamlayotgan davrda (1389-yil) Naqshband olamdan o‘tgan. Amir Temur yana 

16 yil davomida o‘z piru komili g‘oyalariga tayanib katta davlatni idora qiladi31. 

Asarda bu ikki obraz munosabatlari bayoniga e’tibor berilsa, Bahovuddin Naqshband 

Amir Temurning qiyin vaziyatlarida yordamga keladigan, unga ma’naviy ustozlik 

qiladigan sahnalarga o‘rin ajratilgani keyingi davrlarda xalq tasavvuri va e’tiqodida 

naqshbandiya tariqatining ahamiyatli ekani bilan bog‘liq32. Masalan, Amir Temur 

keyinchalik – Buxoroni egallaganda – Bahouddin Naqshband bilan tanishib, unga 

murid tushadi [137a,b]. Bu ikki shaxsning murakkab ijttimoiy-siyosiy davrda yurtni 

ham moddiy, ham ma’naviy yuksaltirishga harakat qilishdek maqsadlar mushtarakligi 

xalq xotirasiga muhrlangan desak, yanglishaymiz. Chunki qariyb 3 asr keyin bitilgan 

mazkur asarda ham ushbu haqiqatlar o‘z aksini topganligi buning isbotidir.  

 
29Qarang:  Saidqosimov S. va boshqalar. Amir Temur jahon tarixida. To‘ldirilgan va qayta ishlangan 2-nashri. – 

T.: “Sharq”. 2001. – B.88. 
30 Amir Temur forslar yurtini zabt etgan, Sheroz ahlining qilgan bir noto‘g‘ri ishi uchun ularni butkul qirib 

yuborish payida turgan vaqtda tushiga Payg‘ambar (s.a.v) kirib, bu yo‘ldan qaytarganliklari haqida manbalarda o‘qiymiz. 

Bu haqda qarang: S.S.Buxoriy. Tabarruk ziyoratgohlar. – T.: “Yozuvchi”. 1993. – B.32 
31 https://jdpu.uz/amir-temur-va-bahouddin-naqshband/  
32 Sayfullayeva Z. “Sohibqiron Amir Temur” asari: Tarixiy va badiiy to‘qima obrazlar tavsifi. Prof. Hamid 

Sulaymon nomidagi Respublika yosh matnshunoslarining ilmiy-amaliy konferensiyasi materiallari. Shokirova H, 

Djurayev M, Abdullayev B, – T.: 2025. – B.162–170 

Boshqa hikoyada bolalar tuproqdan uy yasab o‘tirganlarida Amir Temur uni bir 

necha tangaga sotib oladi. Shu kuni kechasi tush ko‘radi: Unda qiyomat qoyim bo‘lgan, 

hammani mezonga supurardilar. Din-u adolatda sobitqadam Amir Temurdek inson 

vahimada turgan paytda g‘oyibdan ovoz kelib, farishtalarga Amir Temurni 

Bahouddinning yoniga, jannatdagi uyga eltishni buyuradilar. Sohibqiron uyqudan 

uyg‘onadi. Ertasiga borib bu uydan yana sotishni so‘raganda bu gal yuz ming tanga 

narx qo‘yadi. Amir Temur hayratlanib sababini so‘raganda “Kecha ko‘rmay olding, 

bugun yuz ming tanga bo‘lsa hanuz oz”, degan javobni oladi. Amir Temur otdan tushib 

Bahouddinning oyog‘iga yiqiladi[137b-138a]. Mazkur voqea tarixda bo‘lganini aytish 

qiyin. Lekin yuqorida ta’kidlangandek, unga ixlos qo‘ygani, ma’rifatparvar so‘zlariga 

amal qilgani ayni haqiqat. Ushbu hikoya badiiyatiga nazar tashlasak, adolat bilan ish 

tutuvchi, yurtparvar, din yo‘lida xizmat qilgan insonning qo‘rquvi bashariyatga ibrat 

yanglig‘ yozilgan. Xalqi uchun qilgan oz miqdordagi sadaqa esa unga jannatda bir uy 

bo‘lib turgani esa chuqur ma’noga ega. Chunki diniy va tasavvufiy ko‘rsatmalarga 

muvofiq ham “Ehsonning mukofoti ehsondir”. Bahouddin bilan bog‘liq voqealar 

boshqa o‘rinlarda ham[148a], [153a,b] mavjud bo‘lib, u asar mohiyatini anglashda 

asosiy obrazlardan hisoblanadi.  

Sohibqiron shariat ahkomlarini mustahkamlash, qat’iy qonunlarga amal qilishga 

e’tibor qaratadi. Butun umri davomida islom dinini yoyishga kuch-qudratini sarflaydi.  

O‘z davrining ilm peshvolaridan bo‘lgan Mir Sayyid Sharif Jurjoniy 

Payg‘ambarimiz Muhammad(s.a.v) shajarasiga o‘n uch avlod vositasida tutashgan 

Muhammad ibn Zaydning nasabidan bo‘lgan. Jurjoniy Amir Temur taklifiga binoan 

Samarqandda keladi. O‘n sakkiz yil bosh mudarris bo‘lib faoliyat yuritadi33. U o‘ta 

zakiy, muhaqqiq ulamolardan sanalgan. “Sohibqiron Amir Temur” asarining so‘nggi 2 

bobida mazkur shaxs haqida ma’lumotlar uchraydi. Mir Sayyid Sharif o‘zini 

payg‘ambar sanab yolg‘on guvohlik beradigan Salosayi kazzob bilan munozaraga 

kirishadi. Har bir fikriga oyat va hadislardan dalillar keltirib uni yengadi. Salosayi 

kazzob uzoqlarga qochib ketadi[161b-162a]. Mazkur munozara dialog yordamida 

ifodalanadi va har qaysi zamonda ham yolg‘onchilik oqibati sharmandalik bilan 

tugashi, shuningdek, ilmli insonning qadri baland bo‘lishiga ishora qilinadi; diniy 

hukmlar borasida faqihlar rivoyat berishi kerakligi, fikrga qarshi fikrga ega bo‘lish, 

bunda ilmning ahamiyati; ziddiyat chiqaruvchi tuban kimsalarga qarshi kurash, uning 

oqibatlari qalamga olinadi.  

 
33 Oliymahad.uz https://share.google/V6PPajg3K7B9i83nB  

 Umuman olganda,  Amir Temur hayotida o‘chmas iz qoldirgan shaxslar, 

murshidlar bilan bog‘liq haqiqatlar tarixiy asarlarda, shuningdek, xalq orasida tildan 

tilga ko‘chib borgan. Sayyid Muhammadxoja ibn Ja’farxoja yaratgan mazkur obrazlar 

asar g‘oyasini belgilashda ham muhim o‘rin tutadi hamda ularning rolini kengroq 

o‘rganish kerakligini anglatadi.   

